
	Sepanjang pengajian saya mempelajari kursus Penghayatan Etika dan Peradaban (UHMS11822) oleh Dr. Hashim Fauzy, heterogen perkara serta ilmu yang berguna telah dikongsi dan diamalkan tatkala sesi kuliah sepanjang 12 minggu sesi pengajaran dan pembelajaran. Secara umumnya, refleksi ini adalah berdasarkan silibus yang telah dikupas dan dibincang bersama di dalam kelas. Walau bagaimanapun, ingin saya memberitahu bahawa refleksi ini adalah melalui pandangan saya sahaja. Hal ini bermaksud segala isu dan perkara yang berkaitan silibus akan saya kongsikan berserta dengan huraian mengenai isu-isu tersebut. Tambahan pula, saya juga ingin mengucapkan rasa syukur kerana diberi peluang untuk mendalami konsep etika secara lebih mendalam bersama Dr. Hashim Fauzy. Hal ini demikian kerana beliau mempunyai pengalaman serta ilmu yang luas terhadap tingkah laku masyarakat setempat. Sehubungan dengan itu, penting bagi saya simpulkan bahawa ilmu yang dikongsi ini menjadi tanggungjawab para pelajar untuk menyebarkan kepada orang ramai terutamanya generasi muda tentang bertapa pentingnya nilai etika ini terhadap diri seseorang dan masyarakat.
BAHAGIAN A
	Saya sejujurnya telah mempelajari pelbagai ilmu yang bermanfaat kepada diri melalui kursus ini. Secara umumnya, kursus Penghayatan Etika dan Peradaban telah memberi tunjuk ajar kepada saya mengenai prakarsa melestarikan serta meningkatkan etika diri.  Meskipun perkataan etika itu sendiri sudah menjadi topik perbualan masyarakat sejak dahulu namun inti pati untuk memahami nilai etika masih dipenuhi dengan ruang-ruang kosong. Hal ini demikian kerana etika adalah bersifat subjektif dan berubah-ubah seiring peredaran masa. Namun begitu, etika yang bersifat positif kebanyakan tiada perubahan langsung dan masih diteruskan sehingga kini. Buktinya, etika menghormati ibu bapa mahupun orang yang lebih tua daripada kita sudah lama diamalkan sejak dari tamadun India lagi.
	Saya juga berpendapat bahawa kursus ini secara tidak langsung memberi peringatan terhadap saya supaya sentiasa menjaga etika di mana-mana sahaja saya berada. Hal ini demikian manusia sering mengabaikan tingkah laku mereka terutamanya apabila mereka berjaya mengecapi sesuatu kejayaan. Misalnya, pelajar yang mendapat keputusan yang cemerlang sering kali berhadapan dengan tekanan untuk mengekalkan kecemerlangan tersebut. Malahan, terdapat juga individu bersikap ego dan sombong dengan anggapan bahawa pelajar-pelajar lain kurang bijak daripadanya. Kehadiran kursus ini sedikit sebanyak membantu para pelajar untuk memberikan kesedaran kepada diri supaya sentiasa bersikap rendah diri dan tidak mempraktikan amalan hedonisme secara berleluasa. Oleh itu, objektif terhadap penghayatan etika juga tercapai meskipun bukan secara holistik.
	Pada minggu terkakhir kuliah, setiap kumpulan telah diarahkan untuk membentangkan hasil laporan mereka mengikut tajuk yang telah diberikan pada minggu pertama kuliah. Setiap kumpulan berjaya membentangkan topik masing-masing dengan penuh informatif walaupun terdapat kesilapan teknikal dari segi urutan isi. Perkara yang saya pelajari melalui pengalaman membentangkan tugasan kumpulan ini adalah pentingnya untuk bekerjasama. Ini kerana setiap ahli kumpulan memainkan peranan yang penting dalam membentuk hasil yang lebih cemerlang dan produktif. Selain itu, pembentangan secara atas talian juga menjadi cabaran utama kerana pembentangan yang baik haruslah berjalan dengan lancar. Namun, medium atas talian ini menjadikan suatu pembentangan tersebut kurang menarik oleh beberapa faktor seperti tahap kelajuan Internet yang tidak stabil. Oleh itu, saya berharap saya akan dapat melakukan pembentangan secara bersemuka untuk semester hadapan.


BAHAGIAN B
	Pada minggu iaitu kuliah yang pertama, saya telah mempelajari mengenai pengenalan terhadap ilmu etika dan peradaban. Secara umumnya, saya diperkenalkan dengan definsi etika serta peradaban melalui pendapat para falsafah semasa zaman kegemilangan tamadun Yunani dan Rom. Selain itu, peradaban-peradaban seperti peradaban India misalnya juga turut membincangkan konsep etika secara lebih terperinci. Sejurus selepas kami didedahkan dengan konsep etika daripada pelbagai sudut, kami juga mempelajari nilai etika daripada pelbagai perspektif. Antaranya adalah daripada perspektif individu bahawa etika menjadi panduan serta matlamat hidup seseorang. Etika juga secara tidak langsung membimbing individu untuk taat akan perintah Tuhan serta menjaga hubungan denganNya. Sehubungan dengan itu, etika individu hendaklah dipupuk terlebih dahulu dalam usaha pembentukan etika sekelompok dalam masyarakat setempat. Pada pendapat saya, amalan mempraktikan nilai etika dalam masyarakat adalah amat sesuai untuk meningkatkan jati diri serta menjalin hubungan yang erat sesama masyarakat setempat. Sehubungan dengan itu, undang-undang tersebut hendaklah dipatuhi secara rasional dan sebarang pelanggaran akan dikenakan hukuman yang sudah sedia ada di dalam perundangan negara masing-masing. Menyimpul refleksi kuliah pertama ini, saya berasa segar dan lebih bersedia untuk mengetahui konteks etika dalam aspek lain apabila diperkenalkan secara teperinci mengenai asal usul san tujuan perkataan tersebut diwujudkan. 
	Beralih kepada kuliah yang kedua iaitu bertemakan teori-teori etika. Pada kali ini, saya sejujurnya berasa amat terkejut kerana tidak pernah menyedari bahawa etika itu sendiri juga mempunyai teori. Bermula dengan teori etika klasik iaitu teori rangkuman daripada para falsafah yang terkemuka pada zaman dahulu. Misalnya, Aristotle menghuraikan teori kebaikan bahawa manusia harus membangunkan satu kecemerlangan yang telus untuk mewujudkan kelakuan yang beretika. Hal ini demikian kerana nilai motivasi yang diperoleh secara tidak langsung membuka peluang untuk mereka terus mencapai kejayaan-kejayaan lain secara holistik. Beralih kepada teori teleologi yang menyatakan setiap tindakan dan penjelasan akan memberi kesan yang setimpal sama ada secara positif atau negatif. Saya mendapati teori ini amat berkait rapat dengan kehidupan saya. Hal ini demikian kerana sekiranya kesan akibat suatu tindakan itu positif, maka tindakan yang saya lakukan itu adalah benar dan mempunyai nilai moral serta sebaliknya. Saya juga mendapati aliran egoisme yang berada di bawah konsep teori teleologi adalah lebih bersifat individualistik dan mengetepikan kesan sampingan terhadap masyarakat. Sehubungan dengan itu, teori teologi mengajar saya untuk sentiasa menyeimbangkan keputusan yang dilakukan agar semua pihak memperoleh kesan positif yang setimpal. Kuliah ini juga memberi ilmu mengenai mengenai teori etika moden seperti teori deontologi yang lebih berunsurkan kewajipan yang dilakukan oleh individu tanpa mengira kesan sampingan. Begitu juga dengan teori keadilan yang menyatakan bahawa nilai keadilan itu membawa kesaksamaan dan persetujuan ramai. Meyimpul kuliah kedua ini, saya berpendapat bahawa teori-teori etika penting bagi para falsafah terutamanya untuk memahami etika secara lebih mendalam.
	Kuliah ketiga adalah lebih menjurus kepada implementasi etika dan peradadaban dalam konteks tamadun Islam dan Melayu. Melalui kuliah ini, saya telah mempelajari prinsip-prinsip utama di dalam etika Islam. Antaranya nilai etika hendaklah diselaraskan dengan fitrah manusia. Hal ini demikian kerana Islam mempercayai bahawa fitrah atau sifat semulajadi manusia itu baik sejak saat mereka dilahirkan. Malahan, sudah menjadi naluri manusia untuk meminati amalan yang baik kerana selari dengan fitrah smulajadi. Sehubungan dengan itu, amalan-amalan yang murni seperti sikap saling tolong-menolong, bercakap benar dan bersikap adil amatlah digalakkan oleh Islam. Saya juga mempelajari bahawa etika itu hendaklah selari dengan prinsip agama masing-masing. Hal ini demikian kerana tiada satu pun agama di dunia mengajar umatnya untuk berkelakuan jahat serta melanggar perintah Tuhan. Setiap agama mempunyai nilai etikanya yang tersendiri dan sudah menjadi peranan manusia untuk tidak mempersoalkan melainkan amalan tersebut tidak lagi sesuai dipraktikan pada zaman moden. Namun begitu, manusia secara tidak langsung diberi banyak peluang untuk bertaubat dan meninggalkan amalan buruk untuk kehidupan yang lebih sihat. Segalanya berdasarkan keputusan diri sama ada untuk menjadi individu yang lebih baik mahupun mengendahkan ajaran agama masing-masing. Dalam pada itu juga, nilai amanah yang merupakan salah satu etika yang murni juga diaplikasikan dalam konsep tamadun Islam. Buktinya amat jelas diperlihat bahawa penganut seharusnya patuh akan perintah Allah dan menunaikan tanggungjawab dengan solat 5 waktu sehari. Kuliah ini juga mengajar saya bahawa terdapat banyak nilai-nilai etika diterapkan dalam tamadun Islam. Sebagai contoh, nilai tolong-menolong sudah menjadi kebiasaan umat Islam sama seperti sikap orang Ansar yang menolong orang Muhajirin ketika mereka berada di Madinah. Pada pendapat saya, adat dan etika itu saling berkait rapat kerana etika merupakan akar umbi kepada kelestarian adat sesuatu bangsa tersebut.
	Beralih kepada kuliah keempat iaitu penerapan etika dan peradaban dalam kepelbagaian tamadun China, India dan Barat. Kuliah ini secara holistik memberi pengetahuan jelas bagaimana nilai etika tersebut diadaptasi dalam usaha menghadapi ancaman-ancaman yang mampu merapuhkan bangsa dan perpaduan mereka. Misalnya, tamadun China mampu membasmi ancaman budaya luar atas kebijaksana para pemimpin yang menjadi teladan kepada rakyat. Hal ini demikian kerana masyarakat pada tamadun tersebut dikawal dengan peraturan-peraturan yang telah ditetapkan oleh pusat pentadbiran. Namun, sebaliknya berlaku pada masa kini di mana generasi muda terlalu mengagung-agungkan budaya luar sehingga memudaratkan budaya sendiri. Mereka terlalu taksub dan menganggap bahawa semua elemen luar membawa kebaikan kepada diri dan juga masyarakat di sekelilingnya. Implikasinya, budaya nenek moyang akan ditelan oleh arus zaman kerana kebanyakkan kita tidak lagi berminat untuk mewarisi tradisi tersebut. Sehubungan dengan itu, penting bagi pusat-pusat bandar melestarikan budaya asal kita dengan menganjurkan pertandingan tarian tradisional secara besar-besaran mahupun pertandingan ratu tradisional berdasarkan pakaian kaum masing-masing. Saya dapat mengambil contoh mudah di Sarawak apabila pihak pentadbiran sering kali menganjurkan pertandingan ‘Ngepan Dayak’ di mana para pelajar universiti dipilih untuk bertanding dan diuji dari 4 aspek utama iaitu dari segi intelek, tarian, budaya serta keselarasan pemakaian tradisional. Menyentuh kembali aspek yang terdapat di dalam kuliah keempat ini, nilai etika juga diterapkan dalam tamadun India apabila rakyat diwajibkan untuk menghormati orang yang lebih tua daripada mereka. Saya juga dapat mendapati bahawa nilai etika seperti ini sudah lama diterapkan sejak dahulu membuktikan bahawa manusia pada zaman dahulu sudah mencapai suatu tahap ketamadunan yang mutlak kerana dapat membezakan perkara yang baik dan jahat. 
	Di samping itu, kuliah kelima adalah lebih berteraskan pemantapan kesepaduan nasional melalui etika dan peradaban. Hal ini bermaksud kesepaduan nasional serta sosial dapat dibentuk dengan adannya penyatuan etika yang mantap. Pada pendapat saya, kesepaduan sosial membantu masyarakat untuk mengenali budaya serta adat resam kaum lain dengan lebih mendalam. Hal ini demikian kerana budaya beramah-mesra dan menghormati antara satu lain adalah suatu aspek yang penting dalam usaha membentuk suasana yang harmoni. Saya sebagai individu yang juga terdedah dengan masyarakat yang pelbagai ragam sedikit sebanyak membimbing pengetahuan tentang adat sesuatu bangsa. Malahan, saya dapat memperbetul konsep asal terhadap sesuatu adat tersebut seterusnya mengurangkan perselisihan faham. Seterusnya, saya juga dapat mengenal pasti 5 pra-syarat kesepakatan sosial yang berkait rapat dengan kehidupan seharian saya. Misalnya, komuniti di sekeliling kawasan kediaman saya mempunyai aturan sosial yang stabil dan tiada mana-mana pihak yang berkuat kuasa dan berleluasa. Sehubungan dengan itu, masing-masing berhak untuk membuat pengubahsuaian rumah mereka tanpa perlunya persetujuan daripada ketua taman ataupun jawatankuasa Rukun Tetangga. Tambahan pula, saya juga dapat mengenal  pasti kebaikan yang akan diperoleh dengan mengamalkan perkahwinan bercampur adat seperti membuka peluang kepada generasi muda untuk memahami lebih banyak budaya serta latar belakang kendiri. Saya dapat mengambil contoh daripada salasilah keluarga saya yang mempunyai pelbagai bangsa seperti ayah saya berbangsa Iban manakala ibu saya berbangsa Bidayuh. Kesan yang ketara dapat dilihat apabila saya dapat membezakan adat resam kaum Iban dan Bidayuh. Pada masa yang sama, saya juga berasa bersyukur apabila saya fasih bertutur kedua-dua bahasa tanpa sebarang masalah. Sehubungan dengan itu, kuliah lima telah mengajar saya bahawa etika yang diterapkan dalam adat resam sesebuah kaum membina kesepaduan nasional yang teguh.
	Beralih kepada kuliah keenam pula di mana etika diterapkan dalam perlembagaan Malaysia. Kuliah ini dimulakan dengan sejarah pembentukan perlembagaan persekutuan seperti Hukum Kanun Melaka, Undang-Undang Laut Melaka dan Prasasti Terengganu. Setiap hukum dibentuk untuk membasmi jenayah serta menggubal undang-undang terutamanya untuk tujuan perdagangan serta perniagaan. Selain itu, kuliah keenam juga memberi gambaran yang jelas tentang pembentukan Malaysia Union. Misalnya, Malayan Union mengamalkan prinsip jus soli di mana seseorang yang dilahirkan di Tanah Melayu akan menerima kerakyatan yang mutlak. Pada pendapat saya, saya mempelajari bahawa Perlembagaan Malaysia penting bagi menjamin keamanan dalam negara. Hal ini demikian kerana perlembagaan negara secara tidak langsung mengawal tingkah laku rakyat dengan lebih teratur. Sekiranya terdapat rakyat yang melanggar undang-undang tesebut, maka hukuman yang setimpal dikenakan berdasarkan peraturan yang ditetapkan. Isu ini berkait rapat dengan kehidupan seharian saya terutamanya menjelang pandemik COVID-19. Buktinya, terdapat akta baharu telah digubal iaitu Akta Pencegahan dan Pengawalan Penyakit Berjangkit 1988 (AKTA 342) yang menyatakan hukum-hakam berkaitan dengan gejala COVID-19 di Malaysia. Malahan, pihak kerajaan juga telah menetapkan larangan merentas negeri mahupun daerah di kawasan-kawasan bergejala dan tindakan keras akan dikenakan sekiranya terdapat individu yang ingkar akan perintah yang dikeluarkan. Integriti dan khidmat bakti pekerja juga diuji dengan tidak menerima sebarang bentuk rasuah yang mampu membangkitkan ketidakadilan dalam pelbagai aspek. Pemerintahan diktator juga berjaya dihapuskan dengan wujudnya Perlembagaan Malaysia. Umum mengetahui bahawa pentadbiran negara kita adalah berdasarkan secara demokrasi atas undian majoriti dan Perlembagaan secara tidak langsung membina masyarakat yang bersatu-padu. Sehubungan dengan itu, kita seharusnya berasa bangga menjadi rakyat Malaysia kerana mempunyai sistem pentadbiran yang stabil meskipun pelbagai bencana yang melanda.
	Kuliah ketujuh membawa kita kepada peranan etika dalam penggunaan teknologi dan juga media sosial. Skop kuliah amat berkait rapat dengan kehidupan seharian saya kerana nilai etika perlu diterapkan tatkala melayari laman sesawang mahupun menggunakan gajet untuk tujuan yang pelbagai. Seterusnya, saya telah mendapati terdapat elemen hedonistik yang jelas ketika menggunakan media sosial. Oleh itu, saya dapat mengambil contoh mudah budaya hedonistik dalam penggunaan teknologi seperti meluangkan terlalu banyak masa bermain permainan video. Kita boleh bermain permainan video namun harus diingatkan bahawa kita perlu mengutamakan pelajaran mahupun pekerjaan kita terlebih dahulu. Isu ini sering berlaku kerana individu tersebut tidak mempunyai pengurusan masa yang sistematik dan terlalu ketagih akan permainan video tersebut. Sekiranya kita berjaya mengawal diri daripada ketagihan tersebut, maka kehidupan kita tidak akan terumbang-ambing. Etika juga harus diterapkan tatkala menggunakan media sosial di mana kita tidak seharusnya sewenang-wenang meletakkan maklumat peribadi di khalayak ramai. Hal ini menyebabkan berlakunya penyelewangan wang serta kecurian identiti oleh pihak yang tidak bertanggungjawab. Malahan, kita juga perlu berhati-hati ketika memberi komen kerana ayat kita berkemungkinan menguris hati pihak lain secara tidak sengaja. Oleh itu, sebaik-baiknya kita cuba mengelakkan diri daripada terlibat dalam pergaduhan siber kerana hal ini mampu meletakkan kita dalam posisi yang bahaya dan menyebabkan depresi.
	Kuliah kelapan mejelaskan mengenai peranan etika dan peradaban dalam mendokong tanggungjawab sosial. Melalui kuliah ini, saya telah mengetahui bahawa tanggungjawab sosial merupakan kesan serta akibat segala perbuatan kita terhadap orang ramai. Sehubungan dengan itu, setiap tindakan haruslah dianalisis terlebih dahulu kerana kemungkinan pilihan kita akan menyebabkan banyak pihak yang terkesan. Misalnya, saya sebagai seorang pelajar haruslah berusaha bersungguh-sungguh untuk menghadiri kelas atas talian walaupun menghadapi pelbagai tekanan dari luar. Sekiranya saya mudah berputus asa dan mengambil tindakan untuk tidak menghadiri kelas tersebut, maka saya akan mendapat keputusan yang kurang memuaskan seterusnya membazirkan yuran pengajian saya. Tanggungjawab sosial melalui skop masyarakat juga amat berkait rapat dengan kehidupan seharian. Hal ini dapat dibuktikan dengan rakyat Malaysia saling bantu membantu menghulurkan bantuan kepada mangsa-mangsa bencana alam baru-baru ini. Saya juga turut serta dalam usaha tersebut dengan memberikan sumbangan berupa wang kepada badan kebajikan untuk menyediakan pusat pemindahan yang kondusif kepada yang terjejas. Pada peringkat professional, saya juga mempelajari terdapat tanggungjawab sosial yang harus dititikberatkan di tempat kerja. Suasana kekeluargaan harus ditubuhkan dalam sesebuah organisasi agar memudahkan kelancaran kerja dan tugasan yang diberi. Oleh hal yang demikian, perkara yang saya dapat simpulkan ialah tanggungjawab sosial memainkan peranan yang penting dalam melestarikan disiplin individu. Hal ini demikian kerana individu sendiri mempunyai gambaran yang jelas mengenai perkara yang harus dan tidak harus dilakukan mengikut keadaan semasa. 
	Topik kuliah yang terakhir iaitu kuliah kesembilan membawa kita kepada pengertian melestarikan etika dalam konteks masyarakat di Malaysia. Namun, terdapat heterogen cabaran yang menghalang penglestarian etika dalam pelbagai aspek. Aspek politk misalnya ialah cabaran membentuk semangat patriotisme yang kukuh terutamanya di era pasca moden ini. Hal ini demikian kerana generasi muda terutamanya kurang menghayati nilai patriotisme seperti yang diterapkan oleh pejuang-pejuang nasionalisme negara. Situasi ini berlaku kerana masyarakat kini tidak merasai keperitan dan kesengsaraan yang pernah dirasai oleh nenek moyang yang terdahulu terhadap para penjajah. Saya sendiri mengaku bahawa saya mempunyai semangat patriotisme yang kurang namun itu bukanlah bermaksud saya akan melupakan sejarah serta detik penting kemerdekaan negara. Selain itu, cabaran sosial juga telah mengajar saya bahawa kita haruslah sentiasa bersedia dalam menghadapi apa jua cabaran yang mendatang. Saya berpendapat sebegitu kerana kes harian COVID-19 yang semakin melonjak naik telah menyukarkan para pelajar terutamanya untuk kembali ke kampus menyambung sesi pembelajaran yang tertunggak. Malahan, ada sesetengah pelajar mempunyai akses Internetyang terutamanya di kawasan pendalaman menyukarkan mereka untuk belajar atas talian secara efektif. Sehubungan dengan itu, saya merasakan cabaran-cabaran seperti ini haruslah dibendung walaupun sistem pentadbiran negara pada ketika ini agak kurang stabil. Bantuan-bantuan yang diberi oleh badan-badan bukan kerajaan untuk membantu para pelajar sedikit sebanyak meringankan beban mereka untuk belajar secara atas talian. Perkara yang saya dapat simpulkan melalui kuliah kesembilan ini adalah kita haruslah mempunyai penghayatan nilai yang efektif dalam membentuk suatu etika yang mulia. Hal ini demikian kerana etika yang mulia akan menjamin segala tindakan kita adalah berasaskan pemikiran yang rasional.
	Menutup tirai refelksi ini, saya berharap agar impak-impak yang saya peroleh dapat dikembangkan secara holisitik dan menyebarkan kepada orang lain agar mereka juga dapat manfaatnya. Sedikit sebanyak ilmu serta hubungan etika dengan kehidupan saya telah disemat dalam diri. Ini telah saya jadikan sebagai suatu motivasi untuk saya berkecimpung dalam bidang kepakaran saya dalam pada yang sama menjaga etika diri sesama masyarakat. Sekian itu sahaja, terima kasih.

